
Tolosan elkartuko dira
bisigua eta sagardoa 
Maiatzaren 29tik ekainaren 3ra bitarte izango da Bisigu eta Sagardo
festa, Tolosan. Ekimen ezberdinekin osatu dute egitarau zabala,
eta honekin «gastronomia balioan jartzea» dute helburu //4

Antolatzaile, laguntzaile eta parrilleroekin batera aurkeztu zuten, atzo, Zerkausi gainean, Bisigu eta Sagardo festa.  JOSU ARTUTXA

Indarkeria matxistari
aurre egiteko
protokoloa, erabilgarri
Anoetako Udalak herriko festetarako garatu
nahi izan du protokoloa. «Guztion partaidetza»-ri
dei egin diote erasoak saihestu ahal izateko //2

Podiumaren
gorenean eskualdeko
gimnastak
Tolosa CF-ko ordezkariak Espainiako
Txapelketan egongo dira ekainaren 28tik
uztailaren 1era bitarte, Zaragozan //7

Sokatira
probatzeko
aukera, eskura
Ibarrako Sokatira Taldeak
ate irekien jardunaldia
egingo du, larunbatean,
Belabieta kiroldegian //6

Lana

Lan eskaintza.Goierriko jatetxe ba-
terako zerbitzari bat behar dugu, ilun-
tzeetan lan egiteko. Kotxea izatea
beharrezkoa da. Etorkizunean lan tal-
dean sartzeko aukera. Harremane-
tarako telefonoa: 943 80 62 06.

Lan eskaintza.Pertsona 
euskaldun bat behar dut egun 
erdiko lanerako. Komertzio 
baterako eta lanean berehala has-
teko. Curriculuma ondorengo helbi-
de honetara bidali: 
luberri1@hotmail.com.

IRAGARKI LABURRAK

Indarkeria matxista kasuetan
aplikatzeko protokoloa prest
Anoetan Erasoen Aurkako Batzorde bat sortu dute eta batzorde hau arduratuko
da protokoloa martxan jartzeaz kuadrillen egunean eta herriko jaietan

Jon Miranda Anoeta

Anoetako Udalak herriko feste-
tan indarkeria matxistari aurre
egiteko protokoloa sortu du eta
horretarako Farapi kooperatiba
elkarteak dinamizatutako parte
hartze prozesua gauzatu du. Aur-
tengo martxoa eta apirilean ze-
har egindako lau saiotan, hama-
sei pertsonek hartu dute parte,
herriko eragile ezberdinen izene-
an. Udaletxeko batzar aretoan
egindako aurkezpen publikora
gerturatu ziren eragile horietako
ordezkariak, besteak beste, Ano-
etako Emakume Taldekoak,
Anoetako Gazte Asanbladakoak,
ikastolakoak, udaletxeko langile-
ak, ordezkari politikoak eta txos-
na batzordeko kideak.
Erasoak saihesten laguntzea edo

zerbait gertatzen bada erantzutea,
«herritarren ardura» dela esan du
Josune Eizmendi Parekidetasun
zinegotziak. «Guztion partaidetza
beharrezkoa da», gaineratu du. Au-
rretik ere jai parekideetan guztien
parte hartzea bermatzeko irizpide-
ak markatu zituen udalak herriko
hainbat eragilerekin batera eta
orain, indarkeri matxistari aurre
egiteko protokoloarekin beste pau-
so bat eman nahi dute, «emakume
eta gizonen berdintasuna lortze bi-
dean».
Endika Esnaolak, udaleko gi-

zarte zerbitzuetako langileak
protokoloa osatzeko bileretan
parte hartu du eta bere esanetan,
«prozesuan zehar gaiaz sentsibi-
lizatu, formatu eta hausnartu
dugu». Bileretan adostutakoaren
arabera, Erasoen Aurkako Ba-

tzordea eratuko da Anoetan.
Udaleko bi ordezkarik, Anoetako
Emakume Taldeko bi kidek, ta-
bernetako ordezkari batek eta
txosna batzordeko beste batek
hartuko dute parte batzordean.
«Edozein erasoen aurrean, ba-
tzorde hau arduratuko da ados-
tutako protokoloa martxan jar-
tzeaz», esan du Esnaolak.
Indarkeria matxista kasuen

aurrean aktibatuko da protoko-
loa eta Ane Urkola, Anoetako
Emakume Taldeko kidearen esa-
netan, horren barruan kokatzen
da indarkeria sexista, «emaku-
meek emakume izateagatik jasa-
ten dutena eta helburu bezala,
emakumeen kontrola eta haien
gaineko nagusitasuna betiko-
tzea duena». Beste indarkeria
matxista batzuk ere biltzen ditu
protokoloak Urkolaren esane-

tan: «Homofobia, lesfobia, trans-
fobia eta intragenero indarke-
riak esaterako» .

GOMENDIO SORTA
Erasotuari laguntza eskaintzea;
leku lasai edo seguru batera joa-
teko aukera ematea; konfian-
tzazko norbaiti deitzeko aukera
eskaintzea; hala nahi ez badu,
erasotua bakarrik ez uztea; ger-
tatutakoa kontatzera ez behar-
tzea eta bere erabakiak epaitu
gabe errespetatzea. Gomendio
horiek dira, besteak beste, proto-
koloa bultzatu duten eragileek
herritarrei egin dizkietenak. 
Jai egitarauan orri bat eskaini

diote protokoloari eta Tere Soto
kultur dinamizatzaileak azpima-
rratu duenez, Anoetako Erasoen
Aurkako Batzordeak telefono
zenbaki bat izango du 24 orduz

martxan edozein erasoren aurre-
an erabiltzeko balioko duena.

BESOKO MOREA
Protokoloaz kanpo Anoetako
Emakume Taldeak beste ekimen
bat jarriko du martxan Anoetako
jaietan: besoko morea. Ezkerre-
ko besoan bereizgarri hori era-
maten duten herritarrak «aliatu»
bezala hartu ahal izango ditu
erasoa jasan duen pertsonak.
«Guregana gertatu ahal izango
du», esan du Urkolak.
Herritarrei egin diote besokoa

eramateko gonbita eta konpro-
miso hori hartzen dutenei, «par-
te hartze aktiboa» eskatuko die-
te. «Tabernariengana zuzendu,
argiak piztu eta erasotzailea kan-
poratzeko eskatuko dugu, eta
Erasoen Aurkako Batzordera bi-
deratuko dugu erasotua». 

Protokoloa osatzeko prozesuan parte hartu duten eragileetako ordezkariak aurkezpen agerraldian. J.M.

Blues kontzertua
igande eguerdian
Berdura plazan
AMASA-VILLABONA // Igande ho-
netan, maiatzak 27, blues kon-
tzertua izango da Berdura pla-
zan, 13:00etan. Proposamen be-
rriak ekartzeko asmoz, blues
kontzertu bat dakar orain Ama-
sa-Villabonako udalak, kalean
egingo dena, gainera. Noa Voll
Damn & The Hell Drinkers tal-
deak bluesaren klasikoak beren
modura aurkezten ditu, bluese-
ko artista berritzaileagoak ere
interpretatuko dituzten arren.

Bake epailea eta
ordezkoa hautatzeko
deialdia egin dute
ZIZURKIL // Zizurkilgo Udalak
deialdi publikoa atera du, bake
epaile titularraren eta ordezkoa-
ren hutsuneak betetzeko. Inte-
resa duten pertsonek honako
dokumentazio hau aurkeztu be-
harko dute, eskaera orriarekin
batera: nortasun agiriaren foto-
kopia, errolda agiria eta curricu-
lum vitae-a. Bandoan ageri den
bezala, izena emateko epea ekai-
naren 4an, astelehenarekin,
amaituko da.

Udaleku irekietan
izena emateko aukera
ostirala baino lehen
ASTEASU // Uztailaren 2tik 30era
egingo dituzte udaleku irekiak
eta 2007 eta 2015 urteen artean
jaiotako haurrek eman ahal
izango dute izena ostirala bitar-
te. Arratsaldez kultur etxean ize-
na emateko aukera egongo da
eta haurraren izen-abizenak,
jaiotza data eta harremanetara-
ko telefonoa eskatuko dira, bes-
teak beste. Kuotaren ordainketa
izena emateko une berean egin
beharko da, 60 euro ordaindu
beharko dira. Famili ugarientzat
deskontuak egongo dira.

Lan eskaintza.
Etxeko lanak egiteko pertsona
bat behar da. 
Interesatuek deitu dezakete
ondorengo telefono zenbakie-
tara: 688 88 82 07 edo 943 65
48 56ra.



Herriko gazteak, 
gidari lanetan  
Altzoko Handia eta bere historia ezagutzeko bisita gidatuak
egiten ari dira Altzon, asteburuetan eta jai egunetan

Imanol Garcia Landa Altzo

Altzoko Kultura Batzordeak bul-
tzatuta, bisita gidatuak egiten
hasi dira herrian Altzoko Han-
diaren eta bere historiaren ingu-
ruan. Orain bi hilabete inguru
ekin zioten, eta herriko hainbat
gazte aritzen dira gidari lanetan.
Mari Murua da horietako bat, eta
gogoan du hamar bat gaztek
erantzun ziotela Kultura Batzor-
deak egindako deialdiari: «Bi he-
rritarrek Altzoko Handiari bu-
ruzko azalpenak eman zizkigu-
ten, bere historia gogoratuz,
bisita gidatuan zer erakutsiko
genukeen zehazteko».
Bisita gidatua goizeko

10:00etan abiatzen da, eta pla-
zan hasi eta bertan bukatzen da.
Lehenbizi dokumentala ikusten
dute Batzarremuño eraikinean.
Hamabost minutu inguru irau-
ten du, eta hortik abiatzen dira
Altzoko Handiari buruzko pane-
len ibilaldia egitera. Lau puntu-
tan ematen da informazioa, pa-
nelak dauden lekuetan, hain jus-
tu: Altzomuñoko elizaren
ondoan, Ipintza baserrian, Al-
tzoazpiko elizaren ondoan eta
azkenik frontoian. Batzarre-
muñon dagoen interpretazio
zentroan bukatzen dute bisita. 
Asteburuetan eta jai egunetan

egiten dituzte bisita gidatuak. 16
eta 21 urte bitarteko gazteak ari
dira gidari lanetan, eta beraien
artean antolatzen dira txandak
egiteko. «Egun bakoitzeko bi
pertsona jartzen ditugu, eta bes-
te bi ordezko moduan, badaez-
pada, jende asko joaten bada»,
esan du Muruak. 
Hasieran jende dezente joan

zela azaldu du Muruak, Aste
Santuaren bueltan, baina gero
bisitari kopurua pixka bat jaitsi
egin da. «Gerora eguraldiak be-
rak ez du lagundu eta horrek ere
bere eragina izan du», azaldu du
Muruak. 
Adin ezberdinetako jendea

joan zaie, eta «bakoitzak bere
erritmoa duenez», horretara
moldatu behar izan direla esan
du Muruak. «Batzuk helduak
dira eta hasiera batean ez ge-
nuen adierazi webgunean arro-

pa eta oinetako egokiak behar di-
rela ibilbidea egiteko. Orduan
batzuk horrelako bide bat egite-
ko egoki jantzi gabe etortzen zi-
ren, eta euria eginez gero, lokaz-
tu daiteke bidea». Eguraldiaren
arabera, zenbaitetan autoz egin
behar izan dute ibilbidea.

IZENA EMATEA, BEHARREZKO
Orain arte ez da beharrezkoa
izan izena ematea, baina hemen-
dik aurrera bisita gidatuak egite-
ko beharrezkoa izango da bal-
dintza hori. Horretarako telefo-
noz deitu beharko da Segoretxe
ostatura edo udaletxera. «Hasie-
ra batean plazara joaten ginen.
Batzuk deitzen zuten aurretik bi-
sita gidatua egin nahi zutela esa-
teko, baina besteek herrira joan
eta bertan zegoela bisita gida-
tuen berri izanez gero, nahi iza-
nez gero parte hartzen zuten».
Bisitariak leku askotatik jaso

dituzte Altzon. Eskualdetik eta
Gipuzkoa osotik batez ere. Biz-
kaitik eta Iparraldetik, eta Kata-
luniako familia batek ere parte
hartu du, eta Espainia hegoalde-
tik ere izan dira bisitariak. Batez
ere euskaraz dakitenak izan dira
bisitan, eta taldean norbaitek ez

badu ulertzen ere, lehenbizi
dena euskaraz esplikatzen dute
eta, ondoren, adibidez gaztele-
raz, horretarako eskaria badago.
Oraindik ez zaie egokitu azalpe-
nak ingelesez ematea, baina hiz-
kuntza horretan ere moldatuko
liratekeela azaldu du Muruak. 
Bisitariek esker onak ematen

dizkietela dio Muruak: «Oso gus-
tura egon direla esaten digute.
Gutxitan gertatzen da zerbait
galdetu eta guk erantzuna ez ja-
kitea». Boluntario aritzen dira gi-
dari lanak egiten, eta bisita gida-
tuak ez du kosturik. «Guk ez
dugu ezer eskatzen, eta batzue-
tan bisitariek bukaeran galde-
tzen digute zerbait ordaindu be-
har den, eta guk esaten diegu ez
dagoela beharrik. Nahi duenak
borondatea ematen du, ahal
duena», azaldu du Muruak. 
Orokorrean herrian mugi-

mendua nabaritu dutela  dio
Muruak: «Altzon lehen izaten
zen mugimendua ere, eta orain
ere egoten da ostatuaren buel-
tan, berriro ere zabalik dagoe-
nez. Jendea badabil. Eguraldi
hobeagoak etortzen direnean,
guk uste dugu nabarituko dela
bisitarien kopuruan ere». 

Zenbait bisitari eta gidari bat, Ipintza baserriaren ondoan. ATARIA

Pintxo potea herriko
gazte sahararrek
antolatuta
IKAZTEGIETA // Pintxo potea an-
tolatu dute Ikaztegietako gazte
sahararrek biharko. 19:00etan
bilduko dira herriko plazan, eta,
bertan, Saharako kultura ezagu-
tzeko aukera izango da, gastro-
nomia edota musikaren bitar-
tez, besteak beste.

Paxaka txapelketako
finalak jokatuko dira
larunbatean
AMEZKETA // Paxaka txapelketa-
ren finalak jokatuko dira Ugarte-
ko frontoian, larunbatean.
11:00etatik aurrera hasiko dira,
eta lau final jokatuko dira: ema-
kumezkoena, haurrena (8-11
urte), gaztetxoena (12-13 urte)
eta gizonezkoena.

MAKROBIOTIKA IKASTEN
Kukuri kultur elkarteak antolatuta, sei hilabetez makrobioti-
ka ikastaroa egin dute Bidania-Goiatzen. Saiaz elkartean bil-
du dira hilean larunbat batez hamabost pertsona inguru, eta
teoria jasotzeaz gain jakiak prestatu eta dastatu dituzte. ATARIA

Udaleku irekiak
ere antolatu
dituzte
aurtengo
udarako   

Erredakzioa Amezketa

2018ko uda honetarako ere, hau-
rrek udako eskaintzaz gozatzeko
aukera izango dute Amezketan.
2014-2015 urte bitartean jaiota-
koentzako eta 2013-2006 urte bi-
tartean jaiotakoentzat izango
dira udaleku irekiak.
Bi eskaintzek uztailaren 3tik

27ra iraungo dute. Asteko hiru
egunetan, asteartea, asteazkena
eta ostiraletan egingo da eta
10:00etatik 13:00etara iraungo
du. Izena emateko azken eguna
bihar izango da, eta epez kanpo
ez da izen ematerik onartuko.
Izena udaletxean eman behar
da, ordainketarekin batera. Haur
bakoitzeko 25 euro ordaindu be-
har da. Bestalde, gurasoekin bi-
lera egingo da, eta hitzordua
ekainaren 15ean izango da,
17:00etan, kultur etxean.

Argazki kamera
erabiltzen
ikasteko
tailerra
antolatu dute   

Erredakzioa Ikaztegieta

Reflex kamerak erabiltzen ikas-
teko zortzi orduko tailerra izan-
go da ekainaren 9an, erabilera
anitzeko gelan, Ikaztegietako
Udalak antolatuta. Tailerrean
saio teorikoa eta praktikoa izan-
go da. Goizez eta arratsaldez bil-
duko dira erabilera anitzeko ge-
lan parte hartzaileak: 09:30etik
13:30era, eta 15:30etik 19:30era
ondoren.
Parte hartu nahi dutenek

maiatzaren 28a baino lehen
eman beharko dute izena, eta
horretarako udaletxera joan be-
har dira. 
Ikastaroaren kostua parte har-

tzen dutenen araberakoa izango
da. Orotara 200 eurokoa da kos-
tua, beraz, zati proportzionala
ordainduko luke parte hartzaile
bakoitzak.



Lurra eta itsasoa
festa bakarrean 
Aurten ere, bisigu eta sagardoaren tenplu izango da
Tolosa. Bazkarietarako txartelak salgai daude jada.   

Josu Artutxa Dorronsoro 

Landako eremua izateaz utzi
gabe ere, kostako giroa Tolosara
hurbiltzear da. Urtero legez,
ekaineko lehen asteburuarekin
batera, Oriok eta Tolosak bat
egingo dute, bisiguaren eta sa-
gardoaren festan. Lehen, bisi-
guak soilik izaten zuen presen-
tzia ekitaldi nagusi honetan.
Aurten, sagardoa ere gehituko
diote. Lurra eta itsasoa, beraz, es-
kutik mahaira zerbitzatuko dira.
«Ekimen honek gure gastro-

nomia balioan jartzea du helbu-
ru» esanez hasi zuen hitzaldia
Olatz Peon Tolosako alkateak.
Gastronomia eta natura, Tolo-
san eta eskualdean, «turismo
alorrerako puntu estrategikoak»
direla, eta «gure errealitatea na-
turaltasun osoz ezagutzeko au-
kera ona» dela ere aipatu zuen.
«Gure asmoa, bertako produk-

tuak dastatzearekin batera, eza-
gutzera ematea da, baita kontsu-
mitzeko ohiturak sustatzea ere»,
azaldu zuen alkateak. Aurtengo
gakoak, ordea, «ohitura hauek
belaunaldi ezberdinetako jende-
ari zabaltzea eta profesionalen-
gana iristeko urratsak ematea»
direla azpimarratu zuen.
Hori dela eta, horrek guztiak

bat egingo du Tolosan, maiatza-
ren 29tik ekainaren 3ra bitarte
antolatutako jarduera ezberdi-
nei esker. Horrela, festak iraun-
go duen egunetan «bisitari kopu-
rua areagotzea espero da».

LURRETIK: SAGARDOA
Olatz Mitxelena, Gipuzkoako sa-
gardogileen elkarteko kidearen
hitzetan, «Tolosak eta sagardoak
ukaezina den lotura bat dute».
Iazko ediziotik «asko ikasi» dute-
la aitortuta, aurten bi festak uz-

tartzea erabaki dute. Aurtengo
edizioan, Tolosaldeko sagardo-
gileen eskutik sagardoa dasta-
tzeko aukera eskainiko diete ber-
taratzen diren guztiei. «Ez dut
uste horrelako aukerez leku ako-
tan goza daitekeenik», gaineratu
zuen Mitxelenak.

ITSASOTIK: BISIGUA
Aurtengoa, Bisiguaren festa os-
patzen den hamargarren aldia
izango da. Peonek, «Tolosan, pa-

rrilaren kulturak indar handia
duela» nabarmendu zuen. Gai-
nera, Orio eta Tolosa, parrilen
munduan, «erreferente direla»
azpimarratu zuen alkateak. Jose
Migel Zendoia Katxiña jatetxeko
parrilleroak, bestetik, eskerrak
eman nahi izan zizkieten Tolosa-
ko Udalari eta Txinparta elkarte-
ari. Gainera, «beste urte batez,
Tolosari bisigurik ez zaiola falta-
ko» aitortu zuen Zendoiak.
Txartelak erosteko eta erreser-

bak egiteko aukera zabalik dago
oraindik Tolosaldea Tour turis-
mo bulegoan, 943697413 telefo-
nora deituta edo tour@tolosal-
dea.eus helbidera idatziz. Aur-
ten, inaugurazio ekitaldiaren
aurretik, omenaldi xumea egin-
go diete, Txinparta elkarteko ki-
deek, Luis Mari Garcia Artetxeri
eta baita bere anaia zen Joseja
Garcia Artetxeri ere, herrian eta
herritarrentzat, musikaren alde
egindako lan guztiagatik.

Atzo egin zen Bisigu eta Sagardo festaren aurkezpena, Zerkausian, antolatzaile, laguntzaile eta parrilleroekin. JOSU ARTUTXA

EGITARAUA
Asteartea, maiatzak 29

11:00.Txinparta elkartean, Sagar-
doaren inguruko formazio saioa,
Euskal Sagardoa Jatorri Deiturak
antolatuta.

Osteguna, maiatzak 31

20:30.Txinparta elkartean, Sagar-
do ezberdinekin maridatutako afa-
ria, Sagardoa Route,  Gipuzkoako
Sagardogile Elkarteak antolatuta.

Ostirala, ekainak 1

19:00.Trianguloan, Sagartu, Hika
teatroaren eskutik antzerki-dantza
emanaldia.
20:00.Topic-en, Sagardoa bidegile
dokumentalaren emanaldia, ondo-
ren mahai inguru eta sagardo eta
gazta dastatzea.

Larunbata, ekainak 2

11:00.Bisita gidatua eta dastatzea:
Tolosaldeko Sagardotegien historia
Tolosako kaleetan.
12:00-15:00 eta 19:00-22:00.
Zerkausian, Sagardoaren Txokoan,
eskualdeko sagardoak eta pintxoak.
14:00.Zerkausian, Bisiguaren Fes-
tako bazkaria, Txinparta Elkarteak
antolatua. Prezioa: 55 euro.
19:30.Zerkausian, bertsolaritza,
dastatze musikatua (Imanol Kamio
pianojotzailea, Aitor Mendiluze eta
Agin Laburu bertsolariak), Gipuzkoa-
ko Sagardogile Elkarteak babestua.
21:00. Zerkausian, Bisiguaren Fes-
tako afaria Txinparta Elkarteak an-
tolatua. Prezioa: 55euro.

Igandea, ekainak 3

11:00. Tolosan, bisita gidatua eta
dastatzea: Tolosaldeko Sagardote-
gien historia Tolosako kaleetan.
12:00-15:00.Zerkausian, eskualde-
ko sagardoak eta pintxoak.
14:00. Bisiguaren Festako bazkaria
Txinparta Elkarteak antolatua.



Ina Zeberioren
heriotzaren 
XX. urteurrena
LIZARTZA // Ina Zeberio lizartza-
rra, Gernikan, duela 20 urte Er-
tzaintzak hil zuela gogoratzeko
omenaldiak izango dira Gerni-
kan eta Lizartzan bertan. Maia-
tzaren 26an, larunbatean,
12:00etan, ekitaldia izango da
eraildako tokian. Maiatzaren
29an, asteartean, Iñaki Egañare-
kin hitzaldia izango da Lizartza-
ko udaletxean, 19:30ean. Eta az-
kenik, ekainaren 3an, igandean,
09:00etan abiatuta mendi mar-
txa egingo dute Axurdariora;
13:00etan ekitaldia monolitoa-
ren aurrean eta 14:30ean, bazka-
ria elkartean. Txartelak taberne-
tan salgai daude. 

10 
URTE OSPATZERA, KANTARI
Ekainaren 30ean hamar urte be-
teko dira Tolosa Kantari sortu
zenetik, eta bazkari batekin os-
patuko dute. Herrikide (Jesusen
alabak) ikastetxean izango da.
Txartelak 25 euroan eskuratu
daitezke Xirimiri kafetegian,
ekainaren 24ra arte.

Zahar etxeko udal
lokalari erabilera
emateko kontsulta
IRURA // Interesatuek bi hilabe-
teko epea izango dute, maiatza-
ren 15etik uztailaren 15era, pro-
posamenak aurkezteko udal lo-
kalari erabilera berria emateko.
Informazio gehiago lortzeko
udaleko idazkaritzara jo dezake-
te interesatuek, 943 69 13 33 tele-
fonora deituta edo idazkari-
tza@irura.eushelbide elektro-
nikora idatzita. San Migel
plazako 11. zenbakiko etxabean
duen lokalaren epe luzeko laga-
pena sustatzeko aukera azter-
tzen ari da Irurako Udala. 

Estreinakoz, opera bat

Tolosako Arimaz Kamera Orkestrak lehen aldiz opera bat
taularatuko du, bihar, Leidor antzokian. ‘Bastian eta Bastiana’
euskaraz eskainiko dute, Kepa Martinez de Albenizek zuzenduta. 

Erredakzioa Tolosa

T olosako Arimaz Kame-
ra Orkestrak emanaldi
berezia eskainiko du
bihar, Leidor aretoan,
20:30etik aurrera.

Hain justu Mozartek duela 250
urte lehen aldiz konposatutako
Bastian eta Bastiana opera tau-
laratuko dute, euskaraz Tolosa-
ko Musika Eskolatik sortutako
taldearentzat opera bat egiten
duen estreinako aldia da. Kepa
Martinez de Albeniz zuzenda-
riak azaldu duenez, tamaina txi-
kiko opera da eurena, zarzuela
bat.
Duela bi urte eginiko 10 urteko

ospakizunen kontzertu sinfoni-
koarekin batera, Arimaz taldeak
egingo duen lanik handiena
izango da biharkoa. «Konplexua,
baina hura kontzertu soila izan
zen, eta honek kontzertu soilaz
gain, opera batek dakarren guz-
tia biltzen du, eta zaildu egiten
du. Gidoi bat dauka, argiztape-
na, aktoreak,... eta azkenean
konplexua da». 
Baina, Martinez de Albenizek

gehiago zehaztu nahi izan du:
«Opera ez, baino zarzuela izango
litzateke. Bien arteko ezberdin-
tasuna opera batean ariak eta
errezitatuak biak kantatu egiten
dira, eta zarzuelan berriz errezi-
tatuak hitz egin egiten dira, eta
horiek izango dira euskaraz en-
tzungo ditugunak. Ariak, berriz,

bertsio originalean bezala ale-
manez mantenduko dira, baina
itzulpena egongo da». 
Ariak bakarlari batek orkestra

batekin abesten dituenak izaten
dira, eta narratzailearen papera
ere sartu dute. 
Eszena bakoitzean gertatzen

dena paperean izango dute ber-
taratzen direnek, eta bestetik,
Leidor aretoaren bi aldeetara
proiektatuko dira itzulpenak.  
«Nekazal giro batean oinarri-

tutako istorioa da, eta errezitatu
beharrekoak itzuli egin behar
genituenez, istorioa gaur egune-
ratzea erabaki genuen. Azkene-
an, dena etxe baten inguruan ko-
katu dugu. Ama eta semearen ar-
teko liskar eta arazoen artean,
eta internet bera ere sartu dugu.

Bere garaiko artzain girotik gaur-
korako zubia egin dugu». Bastia-
naren istorioa kontatuko da, eta
sare sozialen eraginez  Bastian
semearen maitasuna galdu due-
la izango da gai nagusia.
Hamabi urte daramatza orkes-

tra zuzentzen Kepa Martinez de
Albenizek: «Orkestraren muina
musika eskolatik ateratzen da,
eta hezkuntza duela ezaugarri-
tzat ezin dugu ahaztu. Didakti-
koa da, eta ikasleei eta bertatik
pasatako ikasle ohiei –irakasleen
laguntzarekin–musika egiteko
aukera ematea», dio. Horrek bul-
tzatu ditu erronkak poliki-poliki
aurrera eramatera.
Ikasleekin musika hau landu

dute, eta «oso gustura» daudela
nabarmendu nahi izan du: «Oso
dibertigarria da, zuk zerorrek
egiten duzulako ipuin hori»,
gehitu du.

30 PERTSONATIK GORA
Hiru pertsonaia nagusiak Aran-
txa Etxabe soprano donostia-
rrak,  Aitor Garitano tenore ber-
gararrak eta Eneko San Sebas-
tian baritono donostiarrak
interpretatuko dituzte. Katixa
Pereari proposatuta bere hiru
ikaslek ere dantza egingo dute. 
Xabier Ormazabalek euskara-

tu du testu guztia, eta narratzai-
le-aktore lanak egingo ditu. Eta
hauekin batera, orkestra osatzen
duten 25-30 musikari igoko dira
Leidorreko oholtzara.

‘Bastian eta Bastiana’ bihar guztiz ondo atera dadin, entseguko une bat. ATARIA

BAFFEST-EN GARAILE
Ura Iturralde argazkilari tolosarrak irabazi du Barakaldoko
Udalak antolatutako III. Baffest lehiaketa.  Aurten Emakume-
ekin hitz egiten duten emakumeak izan da irudien bidez jo-
rratu behar izan duten gaia. ATARIA

Ekainaren 9an
zabalduko dute 
udal igerilekua
ASTEASU // Irailaren 9ra arte
egongo da zabalik, egunero,
11:00etatik 20:00etara udal ige-
rilekua. Udalak 2018ko tarifen
berri eman du. Denboraldiko
abonu pertsonalak herritarren-
tzat eta kanpotarrentzat izango
dira, abonu familiarrak bertako
eta kanpokoentzat eta eguneko
sarrerak ere izango dira. Prezio-
ak ataria.eus-en ikusgai daude. 

EKARPENAK
EGITEKO AUKERA
ZABALIK

Gisa honetako emanaldia bat es-
kaintzen duten lehen aldia da, eta
horrelako proiektu bat egiteak
gastu handiak dituela ikusita, jen-
deak ekarpenak egiteko bidea za-
baldu dute, crowdfunding bidez. 5
eurotik 100 eurora bitarteko ekar-
penak egiteko aukera dago ondo-
rengo plataforman: 
www.verkami.com/projects/2

0161-bastien-und-bastienne.



Sokatirara
gerturatzeko aukera,
larunbatean, Ibarran 
Ibarrako Sokatira Taldeak ate irekien jardunaldia egingo du
Belabieta kiroldegian; kirol «oso teknikoa» dela erakutsi
nahi dute, estereotipoei eta aurreiritziei aurre eginez

Asier Imaz Ibarra

Ibarrako Sokatira Taldeak ate
irekien jardunaldia egingo du le-
hen aldiz. Larunbatean, maia-
tzak 26, egingo dute, Belabieta
kiroldegian, 17:00etatik aurrera.
«Beti iruditu izan zaigu jendeak
benetan ez dakiela zer den soka-
tira, eta horregatik antolatu
dugu», esan du Ainara Otamendi
taldeko kideak. «Sokatira asko
lotzen da herriko festetako eki-
taldi batekin edo egiten dugun
joko horrekin bakarrik, eta soka-
tira hori baino gehiago dela era-
kutsi nahi dugu», gaineratu du.
Herritarren jakin-mina ere su-

matu izan dutela esan du Ota-
mendik: «Behar bat dela iruditu
zaigu, bai jendea sokatirara ger-
turatzeko eta kirol hau ezaguta-
razteko, eta baita jendeak proba-
tu dezan ere». 
Ate irekien jardunaldia Bela-

bieta kiroldegian izango da, hain
justu, taldeak entrenatzen duen
tokian: «Han ditugu entrenatze-
ko erabiltzen ditugun polea, go-
mak eta materiala, eta hori guztia
ikusteko aukera ere izango dute
gerturatzen direnek, gure egune-
rokotasuna erakutsiko diegu».
Ibarrako sokatira taldekoen as-
moa beraz, kirol hori jendearen-
gana gerturatzea da, bai nola en-
trenatzen duten erakutsiz, eta
baita probatzeko aukera emanaz

ere, horrela beste helburu bat ere
bete ahal dutela uste baitute. «So-
katira taldean partaide berriak
nahi ditugu eta behar bada, pro-
batuta eta kirola bertatik bertara
ezagututa animatuko dira», esan
du Otamendik. 

EMAKUMEEI DEIA
Deialdia guztiz irekia da, baina
neskengan jarri nahi izan dute
azpimarra. «Sokatiran eta, oro
har, kirol guztietan estereotipoak

ematen dira eta horren ondorioz
edo, emakumeek kirol mundura
gerturatzeko errezeloa gehiago
izaten dute gai izango ez direla
pentsatzen dute. Baina sokatira
gizon kuadrilla bat tiraka jartzea
baino gehiago da, oso kirol tekni-
koa da, eta hori erakutsi nahi
dugu, emakumeei deialdi bere-
zia eginez. Aurreiritziekin hautsi
eta jendeari beldurrik gabe ger-
turatzeko eskatu nahi diegu»,
esan du taldeko kideak.

Sokatira taldeak hiru domina eskuratu ditu Txinako munduko txapelketan. R. C.

Euskal Herriak
Askatasuna 
taldearen aurkezpena
IBARRA // Euskal Herriak Askata-
suna plataformaren aurkezpena
egingo da Gaztetxean igandean,
17:00etan. «Pairatzen dugun za-
palkuntza markoaren gako histo-
rikoak eta egungo egoera» izango
dituzte hizpide. Baita ekainaren
9an Maulen, Amaiurren, Tolo-
san, Elgetan eta Gernikan egingo
dituzten mobilizazioak ere. Pla-
taformako Eneko Zestau kidea
izango da aurkezpena egingo
duena. «Iritzi trukaketa» ere
izango da.

Ikusleen saria Nire
Esku eskolako
hainbat ikaslerentzat
IBARRA // Marce Tena margola-
riak zuzentzen duen Nire Esku
tailerreko hainbat ikaslek Do-
nostiako Arte eta Giza Eskubide-
ak Jaialdiko infantil eta jubeni-
len atalean hartu zuten parte. Bi
mural egin zituzten bi taldetan
banatuta. 6 eta 8 urte artekoek
egindakoak ikusleen saria esku-
ratu zuen. Aintzane Larreta,
June Apezetxea, Udane Rehe-
cho, Kiran Apeztegia, Elene Gar-
mendia, Nora Martos eta Izaro
Etxegoien izan ziren sarituak.

PIPERRAREN ZIKLORA
GERTURATZEKO AUKERA
Ibarrako Uzturpe ikastolako DBH 3ko ikasleen urteroko hi-
tzordua izan zen atzo, Molpoidon. Piperraren ziklora gertu-
ratzeko aukera izaten dute San Isidroren bueltan 789 taldeak
gonbidatuta. Piperrak landatzen dituzte garai honetan eta
irailean bueltatzen dira landatutakoa bildu eta potetan sar-
tzeko. Gureak-eko erabiltzaileak ere izan ziren bertan. R. C.

Tolosa CF-ko gimnastak,
Espainiako Txapelketara  
Tolosa CF eta Belabietako gimnastek emaitza bikainak
lortu dituzte Gipuzkoako Txapelketan

Erredakzioa

Igandean, Leioan, euskal gim-
nastek denboraldiko txapelketa
garrantzitsuenetarikoa izan zu-
ten. Euskadiko Kidekako Txa-
pelketa eta Taldekako Bigarren
Koparako sailkapena. Tolosa CF
Gimnastiakoek emaitza ikusga-
rriak lortu zituzten bertan. 
Infantilak, lehen aldiz, talde-

kako federatu mailan aurkeztu
ziren bost uztaien ariketa berria-
rekin. Seniorrek, aldiz, beren
mazoen ariketa primeran egite-
ko gai zirela erakutsi zuten. Bi
taldeek izan zuten saria, Euska-
diko txapeldun geratu baitziren.
Bakarka infantiletan, Tolosa T

(Ane Alustiza, Mara Herrera eta
Ismene Agirre) Euskadiko txa-
peldun geratu ziren, eta Tolosa A
(Onintza Sukia, Carla Aranzabe
eta Aitane Goikoetxea) txapeldu-
norde. Senior mailan, Joane Zu-
gasti, Iratxe Martin eta Anne Le-
zeak brontzezko domina lepora-
tu zuten. 
Emaitza horiekin gimnasta

guztiak Zaragozan izango dira
ekainaren 28tik uztailaren 1era
jokatuko den Espainiako Kide-
kako Txapelketan eta Taldekako
Bigarren Kopan. 

GIPUZKOAKO TXAPELKETA
Pasa den larunbatean, Eibarko
Ipurua kiroldegian, Gipuzkoako

Txapelketak jokatu ziren. Esku-
kaldeko bi gimnastika taldeak
bertan izan ziren: Tolosa CF eta
Belabieta. 
Tolosa CF-ko kadete taldea

osatzen duten Irati Agirre, Clau-
dia Nsie, Irati Lasarte, Naroa Ga-
llego eta Aisha Lizarzak urrezko
domina lortu zuten. Seniorrak ez
ziren gutxiago izan eta Olaia
Etxeberria, Irati Eztala, Ainhoa
Merino, Nahia Odriozola, Ain-
hoa Romero eta Laida Baron txa-
peldun geratu ziren Tolosa CF
ordezkatuz. 
Tolosa CF-ko Luzia Lopez eta

Sara Gabilondo jubenilak prime-
ran defendatu zituzten beren
ariketak. Gabilondo hirugarren
eta Lopez bigarren izanik, sailka-
pen orokorrean zilarrezko domi-
na leporatu zuten. 
Jubenilekin jarraituz, baina

taldeka, Ibarrako Belabieta B tal-
dea txapeldunorde geratu zen,
bigarren urtez jarraian Gipuzko-
ako podiumera igoaz. Belabieta-
ko Jubenil A taldeak 6. postua
lortu zuen, seniorrek 7.a eta ka-
deteek 14.a. 
Belabietakoen bakarkako lana

ere azpimarratzekoa izan zen.
Senior eta jubenil guztiek Euska-
diko Txapelketarako sailkapena
lortu zuten. Senior B mailan,
Edurne Ezeizak 5. postua lortu
zuen eta Aintzane Agirrek 6.a.
Jubenil B mailan Naroa Bengoe-

txea 5. sailkatu zen eta Lide Ler-
txundi 8. Jubenil A mailan Ane
Calegain eta Maialen Mariezku-
rrenak osatu zuten taldea 6. ge-
ratu zen. Kadete B mailan, azke-
nik, June Agirrek 10. egin zuen.

IKASTURTE AMAIERA
Tolosa CF eta Belabietako gim-
nastak berriro elkar topo egingo
dute Euskadiko Txapelketa des-
berdinetan. Aurrez, maiatzaren
26an, Arrasateko Uarkape fron-
toian, Belabietako Inko Oruesa-
gastik Euskadiko Joko Eskola-
rretan parte hartuko du, Infantil
A mailan. 
Maiatzaren 27an, igandez,

Euskadiko Jubenil eta Senior
Txapelketak jokatuko dira Du-
rangon. Kadeteen hitzordua
ekainaren 2an izango da.
Bi taldeek euren gimnasten

lana txalotu eta zoriondu nahi
izan dute. 

Gipuzkoako Txapelketan Tolosa CF eta Belabietakoak, Eibarren. ATARIA

«Final hau
desberdina eta
aparta izango da» 
JOXEAN TOLOSA
PILOTARI OHIA

Asier Imaz Amezketa

Amezketan oraindik Joxean To-
losaren (Amezketa, 1955) buruz
buruko txapela gogoan dute.
Igandean bigarrena nahi dute.
1989-2018.
29 urte. Nirea handia izan zen
baina Jokinena ikaragarria da.
22 urterekin aurten bigarren fi-
nala jokatuko du. Lau t’erdiko

Olaizola II vs. Altuna III (6)

txapeldun izan da, eta 22 urtere-
kin buruz buruko finalera iristea,
egin duen lanarekin, ikaragarria
da. Zoriondu egin nahiko nuke.
Poz ikaragarria da, batik bat, be-
rarentzat, familiarentzat, lagu-
nentzat, ingurunearentzat eta
herri guztiarentzat. Herritar guz-
tiok berarekin harro gaude; ha-
rro!
Retegi Bi, Urrutikoetxea eta
Ezkurdia. Zaila zirudien. 
Adar zaila tokatu zitzaiola esan
genuen, eta horrela zen. Berare-
kin fede handia neukan, baina
agian ez nuen pentsatzen orain-
dik finalera iritsiko zenik. Urruti-
koetxeari irabazi dio, Ezkurdiari, 
aurkari ikaragarriak dira. Oso

zaila zeukan, baina jauzi handia
eman du. Maila ikaragarria
eman du eta merezita dago fina-
lean. 
Aurkaria beste pilotari handi
bat: Aimar Olaizola.
Horrena ere handia da. Ni pilota-
ri izan naiz eta badakit 38 urtere-
kin nola egoten zaren: besoak jai-
tsita, hankak moztuta eta gorpu-
tza puskatzen hasita. Adin
horrekin final batera iristeko gai
direnak, besteen gainetik egon
diren pilotariak dira; izar handi
horietakoak bakarrik iritsi dira.
Horrelakoak oso gutxi daude
historian. Meritu ikaragarria
dauka Aimarrenak. Bi pilotariak
antzekoak direla esango nuke,

gainera, burutsuak, teknikoak
eta pilotari ikaragarriak. Kolpez
ez dira izan beste batzuk bezala
hautsi dutenak baina handiak
dira.
Bi belaunaldi aurrez aurre.
Gaztea eta zaharra. Final guztiak
izaten dira handiak, baina hau
aparta izango da. Desberdina eta
aparta.
Faboritoa?
Irekia dago. Biak dira lehiako-
rrak. Altunak ikaragarri lehiako-
rra dela erakutsi du txapelketa
guztian. Nik agian gaztearen
alde egingo nuke, beti egoten de-
lako freskoago. Faborito bat
ematekotan herritarra emango
nuke: Jokin. 

ARGAZKIAK

Tolosa CF eta Belabieta gimnasta
taldeen inguruko informazio eta ar-
gazki gehiago gure webgunean
daude ikusgai. Besteak beste, Tolo-
sa CF-ko gimnastek maiatzaren
13an lortutako emaitzak Udaberri
Torneoan eta Gipuzkoako Txapelke-
tan. Belabietakoen emaitzak ere
euren komunitatean ikusgai daude:
www.ataria.eus/kirola

Ekainaren 29an Zaragozan egongo dira Tolosa CF-ko gimnastak. ATARIA

AGENDA

Deialdiak

Berrobi.Artisautza goxoaerretiro-
dunentzat irteera. Autobusa plazatik
aterako da. 08:00tan.
Albiztur.Euskaraz bizi a(ha)l gara?
hitzaldia. Bi galdera formulatuz he-
rriko eta eskualdeko euskararen
egoerari buruz hausnartzea izango
da saioaren helburu nagusia: Posible
al da gure inguruan euskaraz bizi-
tzea? Euskaraz bizi al gara? Gal-
tzaundik antolatuta. 18:00etan,
udaletxean.
Ikaztegieta.Furgobaratza. Baratze
parkera Furgobaratza zerbitzua
etorriko da, nahi duen herritar guztiei
zerbitzua eskaintzeko. Baratze par-
kean, 18:00etan.
Tolosa.El hilo invisible, filma. Bi saio:
19:15 eta 22:45. Zine foruma, jato-
rrizko bertsioan, Leidorren.
Tolosa.Organo kontzertua. 24. Mu-
sikaria Astearen barruan, Miriam
Ulanga organo jotzaileak eskainiko
du kontzertua. 20:00etan, Andre
Mari elizan.

ATARIA IRRATIA
09:00-11:00. Pasahitza.
Eskualdeko berriak, Iker Ibarluzea-
rekin eguraldia, solasaldia gazteekin,
Aitziber Alzaga familia medikua eta
Saioa Etxegia Kale Kantoitik .  
11:00-12:00. Hamaiketakoa.
Villabona-Aiztondoko albisteak.
12:00-13:00. Entzuteko jaioak.
16:00-18:00. Zebrabidea. 
18:00-20:00. Goizeko saioak 
utzitako onena. 
21:00. Ataria iluna.

28 KANALA
12:30. Elikatu.
13:30. Gaurkoan Tolosaldetik.
17:30. Gaurkoan Tolosaldetik.
21:30. Gaurkoan Tolosaldetik.
22:00. Ikusi Irratia.
23:00. Musika zuzenean.
23:30.Gaurkoan Tolosaldetik.

FARMAZIAK

Gaur

TOLOSA.Egunekoa.Olarreaga
Aranburu, I. Korreo kalea, 2. 
Telefonoa: 943 670128.
Gauekoa.Morant Barber, R. 
Zabalarreta lorategiak, 1. 
Telefonoa: 943 673849.

EGURALDIA

IKER IBARLUZEA

Gaur.Tenperatura are
gehiago igoko da, hego-
ekialde ukituko haizea ibiliko

da eta erdi mailako gerezutean oso
aire epela sartuko da. Tenperatura ba-
lio altuenak eguneko erdiko orduetan,
26-27 gradutan, punturik berenetan
28-29 gradu harrapatu ahal dira.  Ze-
ruari dagokionez, aurreko eguneko
ekaitz hondarren bat izan diateke.
Iluntzean ekaitzak sortuko dira.

Bihar.Eguraldi nahasiak ja-
rraipena izango du. Tenpera-
turak zertxobait gora, 30era

iritsiz. Hego-ekialdeko haizea zakar.

TOLOSALDEKOATARIA-k ez du bere gain
hartzen egunkarian adierazitako
esanen eta iritzien erantzukizunik.

ZORION AGURRAK

Zorionak!

Manex, bankilotik zelaira!

AGIRRETXE ETA ZULAIKA, AURREZ AURRE 
Joxe Mari Agirretxek eta Aiora Zulaikak beren ibilbidea azaldu dute, Galtzaundik gonbidatu-
ta. Bi pailazoek Herrigintza, irrigintza eta sormena euskarazgaia landu dute, Sormenetik
saioan. Ikusi elkarrizketa ataria.eus-en, gaur, 12:00etatik aurrera. IMANOL GARCIA LANDA


